Коми Республикаысь культура серти проектыс босьтас российско-финляндскӧй форумлысь грант

Коми Республикалысь проект паритетнӧя сьӧмӧн могмӧдӧм йылысь помшуӧмсӧ примитӧма Российско-Финлядскӧй XVІ форумлӧн кывкӧртӧдъяс серти. Тайӧ форумыс муніс кольӧм вежонӧ Петрозаводскын. Форумлӧн грантыс отсалас финнъяслы да комияслы тӧдмасьны ёрта-ёртлӧн культураӧн декоративно-прикладнӧй искусство да йӧзкостса творчество юкӧнын. 

Войтыркостса уджъёртасьӧмын тӧдчанаӧн шуӧмаӧсь Республиканскӧй творчество керкалысь проект: мӧд во Коми Республикаса киподтуя йӧз форум сьӧм отсӧгӧн нуӧдасны Турку карса Музей шӧринын да Финляндияса культура да искусство мукӧд учреждениеясын сюмӧдысь, куысь да кучикысь, пожӧм вужйысь творчество серти мастер-классъяс. Сідзжӧ проект збыльмӧдӧм дырйи кӧсйӧны нуӧдны финнъяслы традиционнӧй шылада инструментъяс вылын ворсӧм серти мастер-классъяс. 

Культураын да искусствоын финскӧй уджалысьлы кажитчӧмаӧсь и мукӧд проектъяс, кутшӧмъясӧс петкӧдліс форум вылын Комиысь делегация. Сідз, Финляндияын Россияса кинолы сиӧм фестивальяслӧн уджтасӧ пыртасны фильмъяс, кутшӧмъяс лоисны «Туйвеж» финн-угор войтырлӧн визуальнӧй искусство фестивальса лауреатъясӧн, а тайӧ проектын участвуйтасны Финляндияысь киноискусствоын уджалысьяс. Колӧ шуны, мый 2013 воын «Туйвеж» фестиваль вылӧ форум сетліс нин грант. 

Форум дырйи Финляндияысь дизайнер Хенрика Ланг да Коми Республикаса декоративно-прикладнӧй искусствоса мастеръяслӧн котырӧ пырысь Майя Волкова сёрнитчисны том йӧзлы ӧнія паськӧмлысь ӧтувъя коллекция лӧсьӧдӧм йылысь. 

Казьтыштам, мый Российско-Финлядскӧй форумлӧн могыс — кыпӧдны кыкнан страна костын культуралысь тӧдчанлунсӧ, отсавны сӧвмӧдны налысь дінмуяссӧ да збыльмӧдны ӧтувъя проектъяс. Карелияын быдвося мероприятие вылӧ локтісны кыкнан странаса уна сикас дінмуысь куимсёысь унджык делегат. Тайӧ мероприятиеыс 2000 восянь мунӧ ӧти вонас Россияын, мӧд вонас Финляндияын. Найӧ сёрнитчисны вӧзйӧм проектъясын форумӧс петкӧдлысьяслӧн ӧтув участвуйтӧм йылысь. 

